
Lübeck, 23. Januar 1565. Steffen Loitz til Mogens Gyldenstjerne.
Han beder om Svar paa de Breve, som han tidligere har sendt Mogens Gyldenstjerne og de andre Raader, og
paa andre mundtligt fremsatte Sager og tilbyder at købe nogle Varer, som Kongen har liggende i København.

Edeler gestrenger vnd ernuester her stadthalter, euer g. seint mein gantzwillig vnnd vnuerdrossen diennst
nach vermugen zuuor. Jnnsonders gonstiger herr vnnd freundt, eur g. vnd denn andern hernn koniglichenn
rethenn vnnd beuelnhaberen jn Copenhagenn habe jch kurtzer dage von allem bericht zugeschriebenn 1),
solich schreibenn doctor Hieronimo Tenner zustellen vnnd e. g. ferner zuzuschickenn bitten lassenn, zweiuel
nicht, dieselbig es vorlengst werden entfangen habenn. Gleichs falles habe jch Hansen Spiegel mit eur g.
mundtlichen hiruon auch zureden vnnd andtwordt derwegen zuforderen gepeten. Binn derwegen nu meer
teglich andtworts darauff gewertig vnnd bitt nochmaln hirmit freuntlich, e. g. wollenn furderlichst, do es noch
nicht gescheen, einer andtwordtt nebenst den anderen endtschliesen vnnd mir bei briuezeigeren vff mein
vorig schreiben hinwider allenthalben beandtworden. Solichs vmb e. g. in allem muglichen hinwider
zuuerdienen binn jch iderzeitt willig. Datum Lubeck denn 23. januarij anno etc. im 1565 ten.

E. g. w.
Steffann Loitz.

s. 550Auch gonstiger lieber her stadthalter, jch vermerke auch, das die kö. mtt. allerlei warenn, alse flachs,
wachs, talch, tran vnd anders, zu Copenhagen ligende haben sollen. Do nun die ko. mtt. mir solichs
verkauften vnd ein pilliges dauor nemen lassen woltenn, wolte ich sie annemen vnd es bar mit silber
bezalen. Dessen wollen e. g. jegen jhr kon. mtt. gedencken vnd mir auch ein andtwort zuschreiben.

(Bagpaa: Seglet, Udskriften og Mogens Gyldenstjernes Paaskrift:)

Dem edlenn gestrengen vnd ernuesten hernn Magnus Guldenstern zw Sterneholm etc., ritter, ko. mtt. zu
Denmarcken etc. stadthaltern vff Copenhagen etc., meinem besondern gonstigen hern vnd freunde.

Anamet 22. marcij.

